
Иске һәм Яңа Шимбер

Ашыт елгасының уң як биек ярында Иске Шимбер, ә аннан бер километр төньяккарак Яңа Шимбер авылы урнаш​кан. Башта Иске Шимбер авылына нигез салынган. Авыл зурайгач, бер төркем ке​шеләр төньяккарак күчеп утырып, Яна Шимбер авылын нигезләгәннәр. Револю​циягә кадәр Иске Шимбер авылы Мирә​тәк, ә Яңа Шимбер авылы Борский Утар (Борисовские Отары) дип йөртелгән. Картлар сөйләвенә караганда, Яңа Шим​бер Борис исемле алпавыт утарына, ә Иске Шимбер авылы Мирон исемле ал​павыт җиренә урнашканга шулай атал​ган. Мирон татар теленә җайлаштыры​лып Мирәтәк булып киткән. Бик мөмкин. Галимнәр авыл исемнәрен фәнни нигез​дә аңлатырга тырышып, очраклы бирел​гән, үзгәртелгән исемнәрне сызып таш​лыйлар. Мәсәлән, кушаматлар юк кына сүздән ясалалар бит. 

Галим Гомәр Саттаров "мирәтәк" сүзенең килеп чыгышын түбәндәгечә аңлата. (“Татарстан яшьләре”, 1988 ел, 5 нче июнь). Хәзерге чуваш телендә "мерет", "меүрес" сүзләре мирас, байлык, мал мәгънәсендә кулланыла. Борынгы заман​нарда төрки халыкларда әтисе үлгәч ту​ган яки тугач та озак тормыйча әтисе үл​гән ир балага, әтисеннән калган байлык, төс, бүләк итеп карап Мирас исеме кушу гадәте булган. Чувашлардагы һәм Идел-Кама болгарларындагы Мереть, Мерес исемнәре дә әлеге йола йогынтысында барлыкка килгәннәр. Мирәтәк авылына Мерет яки Мирәтәк исемле шәхес нигез салганга шушы атама бирелгән, ягъни ке​ше исеме авыл атамасына әверелгән бу​лырга тиеш. Әгәр шулай икән, Иске Шимбер авылының борынгы авыл булуы​на шик юк.
1552 елны Казан ханлыгы рус дәүлә​тенә кушылгач, рус администрациясе та​тарларга Казан шәһәрендә, шәһәр тирә​сендәге авылларда яшәргә, торырга рөхсәт итмәгән. Татарлар исә төньякка​рак, урман эченә, марилар яшәгән урын​нарга килеп утыра башлаганнар. Чукын​дырудан качып килүләре дә бар. Мари​ларның бер өлеше татарлашкан, бер өле​ше төньяккарак, урман эченәрәк күчеп утырган. Билгеле, кайбер очракларда ызгыш-талашлар да булган. Марича "шиме" — кара, ә "бире" — кан дигәнне бел​дерә. Атаклы тарихчы, якташыбыз Шиһа​бетдин Мәржани "Мөстәфәдел әхбәрендә..." шушы фикерне әйтә. Иске Шим-бернең көнчыгыш кырыенда, басуда үсеп утыручы талны бүген дә әле Кирә​мәт талы диләр. Бәлкем бу урынга кирә​мәткә табынучы марилар килеп утырган​нардыр. Тора-бара алар, ислам динен кабул итеп, үзләре болгар-татар булып киткәннәр. Ничек кенә булмасын Кирә​мәт талы атамасының бүгенге көнгә ка​дәр килеп җитүе авылның борынгы булу​ын тагын бер кат раслый.
Авыллар Мирәтәк һәм Борский Утар исемнәрен йөрткәндә дә ике авыл арасышагы инеш-елга "Шимбер" дип йөр​телгән. Димәк, авылга исем елгадан алынган. Куе урман, сазлык эченнән агып чыгып, Ашытка кушылучы карасу сулы инеш суын, кара канга охшатып, ел​гага Шимбер дип исем бирмәделәрме икән.
Гомәр Саттаров "Шимбер" исеменең килеп чыгышын тел җирлегеңдә аңлата. Чувашча "Сембер" мәҗүси исем. Ләкин авылда чувашлар турында сөйләүче бер генә мәгълүмат та юк.
ИскеШимбер авылы зиратыннан көньяктарак күзгә күренеп торган биек валлар бар. Бу болгар дәүләтенең төньяк чикләрен саклаучы ныгытма булмадымы икән? Шушы урыннан ерак түгел Ашытның биек ярында Әйшияз шәһәрчеге урнашкан бит. Валлардан соң иске зират башлана. Экскаватор белән балчык ал​ганда бу урыннан кеше сөякләре чыкты. Болгар һәм Казан ханлыгы чорында "синбир" (сумбир) дигән хәрби термин булган. Ул даими гаскәрләр урнашкан шәһәрчекне белдерә.
Революциягә кадәр безнең якларда сабантуйдан соң Шимбер җыены булган. Карл Фукс Шимбер җыенын 1834 елны "8 нче июльдә булды'', — дип яза. (К. Фукс, Казанские татары, 122 нче бит). Бу җыенда Яңа Шимбер, Иске Шимбер, Юга​ры һәм Түбән Көек, Ары авыллары кеше​ләре катнашкан. Җыен Ары белән Юга​ры Көек арасында, Яңа Мәзикәү авылы янында, Ибраш елгасы буенда булган. Җыенга шушы төркемдәге авылларның иң өлкәне исеме бирелгән.
Югарыда саналганнардан шуны әй​тергә була. Иске Шимбер авылы уры​нында кешеләр элек-электән яшәгәннәр. Ачыкланмаган әйберләрдә бик күп. Бәл​кем, мәҗүси диндәге борынгы болгар ба​баларыбыз шушында яшәгәннәрдер? Моннан дистә еллар элек авылда су үткә​рү өчен канау казыганда агач бура эчендәге ниндидер сөякләргә юлыгалар. “Кеше сөякләре булуы да бар”, — диләр. Ничек кенә булмасын, бу авыл тәҗрибә​ле археолог тикшерүен сорый.
1959 елгы статистик мәгълүматларга караганда Борисовские Отары авылы​ның 113 хуҗалыгында 742 кеше яшәгән. Аларнын 372 се ирләр, 370 е хатын-кыз​лар. 1897 елда бу авылда 628, ә 1917 елда 646 кеше (111 хуҗалык) яшәгән. Бүген Яңа Шимбернең 36 хуҗалыгында 83 кеше гомер итә.
1859 елны Мирәтәк авылының 15 ху​җалыгында 119 кеше яшәгән. Шуның 60 ы ирләр, 59 ы хатын-кызлар. 1897 елда 368, ә 1917 елда 391 кеше яшәгән. Хәзер Иске Шимбернең 30 хуҗалыгын​да 82 кеше гомер итә.
1775-1900 елларда Ашыт елгасының бер тугаенда комач (кытат) заводы эшләгән. Заводның хуҗасы Бәрәскә авы​лы сәүдәгәре Борнаев булган. Заводта, кышкы айларда, ялланып Борский Утар һәм Мирәтәк авылларыннан 55 кә якын кеше эшләгән.
Утызынчы елларда Яңа Шимбер авы​лы кешеләре "Таң нуры" колхозы, ә иске шимберлеләр Ворошилов исемендәге колхоз төзиләр. 1934 елны Иске Шимбердән 20, ә Яңа Шимбердән 8 хуҗалык барлык мал-мөлкәтләре белән Илдус авылына күчереләләр. Ике авылда да хуҗалыклар саны кими. 1950 елны бу колхозлар Түбән Көек авылы Тельман исемендәге колхоз (хәзер “Ашыт”) белән кушылалар.
Тарих фәннәре кандидаты якташы​быз Тәэминә Биктимерова Яңа Шимбер авылында туган. 1953 елны ук Иркутск өлкәсе слюда шахталарда эшләп Ленин орденын алган Әхмәтханов Газим дә Яңа Шимбердән. Кечкенә генә авыл булса да, Иске Шимбер авылы илебезгә 20 дән ар​тык югары белемле белгеч биргән. Иске Шимбердә туган Хәйруллин Гомәр — Казанда гимназия директоры. Мөхәммәтжанов Рәис Югары Осланда һөнәр училищесын җитәкли. Хәкимов Айдар Азнакайда хәрби комиссар, подполков​ник.  Гарипов Рәшит һәм Мөхәммәтжанов Әнәсләр — милиция майорлары. Авылы​быз кешеләре илебезнең төрле төбәклә​рендә армый-талмый эшлиләр.

Габдуллаҗан Нигъмәтҗанов,

төбәк белгече.
